
Bentiaraq Ottosen UKA 2026/93 

Atassut 27. September 2026 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara:  

Meeqqat atuarfiat pillugu nunatta inatsisartuisa inatsisaat nr. 15, 3.december 2012 imeersoq 

allanngortinneqarnissaanik Naalakkersuisut aalajangiiffigisassaattut siunnersuut, ukiup 

atuarfiusup kalaallit kulturikkut inuiaqatigiinnilu pissutsinut naleqqussarneqarnissaa 

siunertaralugu.  

(Inatsisartunut ilaasortaq Kuno Fencker, Naleraq) 

(Siullermeerneqarnera)  

Atassummiit isumaqarpugut nunatsinni meeqqat atuarfiata aaqqissuusaanera inuiaqatigiinnut, 

kulturitsinnut, kinaassutsitsinnut aammalu ulluinnarni inuunitsinnut naleqqunnerusumik 

aaqqissuuneqarnissaa pingaaruteqartuusoq. 

Meeqqat atuarfiat inuiaqatigiinni pingaarutilimmik inissisimavoq. Taamaattumik atuarfiup 

meerartatsinnut attuumassuteqartumik misigineqarnissaa pingaaruteqarpoq. Kulturerput, 

oqaatsivut aammalu oqaatsivut ukiup ingerlanerani ileqqut pingaaruteqartut naleqartuusut 

isumaqarpugut.  

Atassummiit ataqqivarput atuarfimmi piorsarsimassutsitsinnut aammalu atuartitaanermut 

ataatsimut ineriartortinneqarnissaa siunertariaqartoq. Ilinniartitaanerli aaqqissuussaanerlu 

allanngortinneqartillugit eqqarsaatigilluakkamik aammalu paasissutissanik tunngaveqartumik 

aalajangiisoqarnissaa pingaaruteqartoq oqaatigissavarput.  

Ukiumi atuarfiusumik ullut amerlassusaat atuartitsinerup pitsaassusianut 

pingaaruteqartorujussuuvoq. Fag-it assigiinngitsut atuartitsissutigineqartartut pillugit meeqqat 

qanoq annertutigisumik ilinniagaqarsinnaanerannut tamanna sunniuteqarsinnaavoq. 

Taamaattumik aaqqissuussaanermik allannguineq atuartitsinerup pitsaasusianut 

sanngiillisitsinnginnissaa immikkut eqqumaffigineqartariaqartoq isumaqarpugut.  

Atassummiit erseqqissarumavarput allannguutit taakkua ilaqutariinnut tamanut 

sunniuteqarsinnaapput. Ilaqutariit tamarmik assigiinngitsunik ulluinnarni inuuneqarnerat aammalu 

sulinerminni piffissaliussaat, meeqqaminullu akisussaaffii eqqarsaatigalugit.- Atassummiit 

isumaqarpugut ilaqutariit namminneq inuunerminnik aaqqissuusisarnerat ataqqineqartariaqartoq.  

Atassummiit naleqartitagut tunngavigalugit meeqqat ataasiakkaat periarfissaasa, ilaqutariit 

namminersorsinnaanerisa aammalu inuiaqatigiit akornanni assigiinngissutsip ataqqineqarnissaa 

pingaaruteqartoq isumaqarpugut. Meeqqat tamarmik ilinniarnissamut meeqqallu atuarfianiit 

ingerlariaqqiffiusunut periarfissaat pitsaanerulersinneqassappata pingaaruteqarpoq, sumi 

najugaqarneq imaluuniit ilaqutariinni qanoq inissisimaneq apeqqutaatinnagu ingerlanissaq.  

Atassummiit maluginiarsinnaavarput oqariartuutigineqartut ilaatigut ersarissagassaqarmata, 

pingaartissimavarpulli ersarissassallugu allannguiniarnermi apeqqutit uku immikkut ittumik 

misissortariaqarmata. 

• Meeqqat ilinniartitaanerannut qanoq sunniuteqassava?  

• Atuartut ataasiakkaat pisariaqartitaannut qanoq sunniuteqassava?  

• Atuarfiit ilinniartitsisullu ulluinnarni qanoq sunniuteqarfigineqassappat?  

• Ilaqutariinnut qanoq kinguneqassava?  

• Kommunit periarfissaat, aamma inoqarfiit annerit aamma inoqarfiit minnerit qanoq 

eqqugaassappat?  

• Kulturerput, oqaatsivut kinaassuserpullu qanoq qulakkeerneqassava?  

Apeqqutit taamatut ittut isumaqarpugut ersarissarneqarnissaanut periarfissat 

isiginiarneqartariaqartut. Soorlu oqareernitsituut ilaqutariinnut sunniutissaat qanoq 

annertutigisumik kinguneqarsinnaanera ersarissarlugu oqariartuutigereeripput.  

Nunatsinni kommunit ilaatigut periarfissaat annikissinnaasarpoq, soorlu ilaatigut 

ilinniartitsisussaaleqineq aporfiusinnaasartoq. Tamakkua isumaqarpugut aamma politikkikkut 

oqallinnermi piusariaqartut eqqartussallugit. Meerartagummi siunissaat eqqartorneqarpoq, uagulli 

maani isumaqarpugut sinaakkutinik pitsaasunik ujartueqatugiinissatsinnut 

oqaloqatigiissuteqarnissarput pingaaruteqartoq.  

Atassummiit tunngavilersuutigisavut isumaqarpugut pingaaruteqartuusut, paasissutissat eqqortut 

tunngavigalugit piareersaanissaq pingaaruteqarmat. Atassummiit upperaarput meeqqat tamarmik 

periarfissaqartut, ilaqutariit namminneq aalajangiissinnaassuseqartut, inuiaqatigiillu nammineq 

akisussaassuseqarlutik atuarfimmi pitsaanerusumik pilersitseqataasinnaasut.  

Atassummiit meeqqat atuarfiat tassaavoq tamatsinnut iluaqutaasoq. Oqaatsitta, 

Piorsarsimassuserput, Kinaassutsitta aammalu inuiaqatigiittut ataatsimoornitsinnut 

ineriartorfiusoq.  

Taama oqaaseqarluta siunnersuut tapersinngilarput kisiannilu aaqqissuuseqqinnissamut 

isumaqatigiissummut ilanngutinneqarluni inissinneqarnissaa isumaqarpugut pingaartuusoq. 

 

 

 


